
67

O raduña allôa insemme quanto pêu

De forze, ch’ô l’ha a-e gambe, a-a scheña, a-e brasse

E quanto de coraggio ô l’ha in to chêu,

E fisso e scorrossôu comme ûn ragasso,

Ch’ô l’è testardo e ô vêu quello ch’ô vêu,

Franco ô l’arranca e risoluto ô passo;

Scicchè ô finisce in duî menuti infin

O poco, che ghe resta de cammin.


68

Arrivôu dove ô premio ô se guadagna,

O tronco pesantiscimo ô l’abæra,

E con sforso de moen, ch’ô l'accompagna

Con tutto ô corpo (come e mûage in guæra

Batte l’ariete), l’erboo da Cocagna

Con quello ô l’ûrta e ô lascia andâ pe tæra;

O fô ripete l’eco e pâ ch’a lûe,

Loccia l’erboo e pâ quæxi ch’ô derrûe.


69

Mentre ô circo d’applausi ô rimbombava,

Colombo a-ô bravo atleta de Cibao

Un archebûxo e ûn stilo o regallava;

Regallo a-ô gran cacico tanto cao;

Perchè lê con quest’arme ô se pensava

A-ô ciù forte Europeo d’êse da pao;

E l’atro prescidente ûn’arasoia,

Ch’à l’ëa pù ne-ô so genere ûña gioia.


70

Fù stabilia pe quarto zêugo a corsa:

A questo, ûn di ciù antighi e prediletti

Zêughi di atleti greci, l’ëa concorsa

Uña trûppa de cille e de pivetti,

Tutti fornii d’agilitæ e de forsa

Ne-ô tendiñe d’Achille e in ti garretti;

Ean tûtti belli e zoveni egualmente

Ma de patria e de lingua differente.

